
१६६
सम्पूर्ण गांधी वाङ्मय




सत्याग्रही है, हम अपने सम्मान और धर्मकी खातिर अपने प्राण तक न्योछावर करनेको तैयार रहते हैं, यदि हमारे साथ कोई बदी करता है तो हम उसका बुरा नहीं चाहते बल्कि न्याय ईश्वरपर छोड़कर अपने प्रति दुर्भाव रखनेवालोके लिए भी हम प्रेम-भाव रखते है और प्रेमरूपी खड्ग लेकर हम उनसे लड़ते हैं। हम सब ऐसे नहीं हो सकते और न बन सकते हैं, परन्तु ऐसा बननेका प्रयन्न तो हम सब कर ही सकते हैं। यदि हममें से थोड़े भी वैसे बन कर रह सकें, तो कहा जा सकेगा कि हम श्री डोककी स्मृतिका यथोचित रूपसे आदर करते हैं और ईश्वर हमारे बीच
दूसरा डोक' भेजेगा। सन्तसे भेंट होनेपर कोई व्यक्ति सन्त नहीं बन जाता; सच्ची बात तो यह है कि खुद सन्त बननपर ही सन्त मिला करते हैं।



[गुजरातीसे]

इंडियन ओपिनियन, २३-८-१९१३





११७. पत्र : गृह-सचिवको





जोहानिसबर्ग

अगस्त २४, १९१३




आपके इसी १९ तारीखके पत्रके लिए धन्यवाद ।

में श्री डोकके स्मरणमें होनेवाली प्रार्थना (मेमोरियल सर्विस) मे भाग लेनेके लिए जोहानिसबर्ग आया हूँ और यहाँ कुछ दिन ठहरूँगा। इसलिए यदि जनरल स्मट्स मेरा प्रिटोरिया आना ठीक समझें तो मैं प्रसन्नतापूर्वक वहाँ आ सकूँगा। आपके पत्रमें
जिन मुद्दोंकी चर्चा है, उनके सम्बन्धमें जनरल स्मट्सके विचारार्थ निम्न विवरण प्रस्तुत करता हूँ।

यह बिल्कुल ठीक है कि मैने दक्षिण आफ्रिकामें उत्पन्न भारतीयोंके सम्बन्धमें १९१२ के पत्र-व्यवहारमें यह मुद्दा नहीं उठाया था। यह बात मेरी निगाहसे चूक ही गई थी; किन्तु बादमें एक मित्रने इसकी ओर मेरा ध्यान आकर्षित किया और मैंने इस मित्रको विश्वास दिलाया कि चूंकि १९११ का अस्थायी समझौता जिस पत्र-व्यवहारमें दिया गया है उसमें ब्रिटिश भारतीयोंके समस्त मौजूदा अधिकारोंकी रक्षाकी व्यवस्था है, इसलिए ऐसी किसी कठिनाईकी आशंका करनेकी आवश्यकता नहीं है। मैं बिना किसी झिझकके स्वीकार करता हूँ कि मेरे देशवासियोंको पूरे संघमें, या ट्रान्सवालमें
भी, जो अधिकार प्राप्त है, मैं उन सबकी पूरी जानकारी रखनेका दावा नहीं करता। इस तथ्यकी ओर ध्यान आकर्षित करते हुए कि दक्षिण आफ्रिकामें उत्पन्न बहुत कम भारतीयोंने इस अधिकारसे लाभ उठाया है, मैंने यह दिखानेका प्रयास किया है कि यदि उक्त अधिकार कायम रखा जाये तो सरकारके ऐसा भय करनेका कोई कारण नहीं है कि दक्षिण आफ्रिकामें उत्पन्न भारतीय एकाएक बड़ी संख्यामें आकर केपमें बस जायेंगे। भारतीयोंके दृष्टिकोणसे मैं इस तथ्यपर जोर देना चाहता था कि हम एक


१. देखिए परिशिष्ट ८ ।

